
Nafarroako Garapen Ekonomikoaren Eredu Berria bultzatzeko lankidetza hitzarmena izenpetu dute

Astelehena, 2008ko azaroaren 10a. Miguel Sanz Sesma Nafarroako Gobernuko presidenteak, Álvaro Miranda Simavilla Nafarroako Berrikuntza Agentziako (ANAIN) presidenteak, eta José Manuel Ayesa Dianda Nafarroako Enpresak Askotarikotzeko Fundazioko presidenteak lankidetza hitzarmena izenpetu dute, gaur goizean, “Nafarroako Garapen Ekonomikoaren Eredu Berria” Plan Estrategikoa (Moderna Plana) bultzatzeko. 
Moderna Planaren helburua etorkizuneko Nafarroaren esparru ekonomikoa zehaztea da, mundu globalizatuaren erronkei aurre egiteko. Nafarroako Gobernuak eta PSN-PSOE alderdiak 2008ko aurrekontuen gainean erdietsi zuten akordioaren eta Foru Administrazioak, CEN konfederazioak eta UGT eta CCOO sindikatuek izenpetu zuten Garapen Iraunkorreko Akordio Sozialaren esparruan kokatuta dagoen Plana da, hain zuzen, eta dokumentuaren lanketa teknikoa ANAIN Agentziari agindu diote. 
Gaur izenpetu duten hitzarmenaren helburua herri botereen eta gizarte zibilaren arteko lankidetza bideak ezartzea da, Planaren definizioa bultzatzeko. 

Zentzu horretan, gogoan izan behar dugu ANAIN Agentzia Nafarroako Gobernuaren bitartekoa dela, eta haren helburuak honako hauek direla: enpresen lehiakortasuna hobetzea, industria eta enpresa ehundura dinamizatzea, ekonomia garatzea, eta lanpostuak sortzea. ANAIN 1999an sortu zuten. 
Nafarroako Enpresak Askotarikotzeko Fundazioa, berriz, Nafarroako Enpresa Ehundura Askotarikotzeko Planaren emaitza da. Plana CEN konfederazioak eta Nafarroako Industriaren Elkarteak (AIN) bultzatzen dute, eta jarduera sektore berrietako enpresa ekimenak sustatzea, enpresa ehunduraren lehiakortasuna hobetzea, eta enpresa ehundura askotarikotzea ditu xede. Fundazioak hainbat azterlan eta esku-hartze bultzatu izan ditu sortu zutenetik, eta gaur egun 58 enpresa eta erakunde daude bertara atxikita (ekonomiaren, gizartearen eta unibertsitatearen arloetako erakundeak). 
Hitzarmenaren edukia
Esan dugun moduan, hitzarmenaren helburua hiru entitateen parte-hartzea koordinatzea da, Moderna Planaren lanketan bikoizketak saihesteko, informazioa modu arinean trukatzeko, eta kalitatezko dokumentua idazteko aurreikusitako epearen baitan. 

Testuinguru horretan, Nafarroako Enpresak Askotarikotzeko Fundazioak hitzeman du Moderna Planeko helburu eta ekintzen zabalkundea eginen duela eta enpresa ehundurak eta sektore pribatuak modu aktiboan parte hartu dezaten bultzatuko duela.
Besteak beste, Fundazioak aurreikuspen azterlanak eginen ditu gaur egungo sektoreetan (osasuneko zerbitzu-industria, aisialdi soziokulturala, eraikuntza sistematizatua, ekonomia ekologikoa, elikadura osasungarria, eta energia berde aplikatua, besteak beste) eta etorkizuneko sektoreetan (sektore aeroespaziala edo segurtasunaren sektorea, besteak beste).

Era berean, mahai sektorialak, orokorrak edo hibridoak antolatuko ditu, eta horietan eragile ekonomikoek, eragile sozialek eta adituek parte hartuko dute. 

Nafarroako Gobernuak, berriz, Nafarroako Enpresak Askotarikotzeko Fundazioaren jardueren erdiak finantzatuko ditu (Moderna Planaren edukiarekin zerikusia duen jarduerak, betiere), eta Fundazioko kide diren enpresek eta erakundeek ematen duten zenbateko bera emanen du hiru ekitalditan. 
Zehazki, Gobernuak 200.000 euro emanen ditu Fundazioak 2007an eta 2008an egin dituen jardueretarako, eta 2009an eta 2010ean ere neurri berean laguntzea aurreikusten du. 

Moderna Plana
Mundua globalizatuta dago, eta ondorioz, Nafarroak dagoeneko ezin du lehiatu kostuetan oinarrituta. Gogoeta horretatik abiatuta sortu zen Moderna Plana. 

Horrela bada, beharrezkoa da Foru Komunitatea aldatzea, industriaren pisuari eutsiz, eta Nafarroak Europan duen lekua mantendu ez ezik, baita hobetzea ere. Gainera, beharrezkoa da denboran iraunen duen aberastasuna sortuko dela bermatzea. Azken batean, ezagueran eta pertsonetan oinarritutako gizartea sortu behar da. 

Nolanahi ere, testuinguru horretan ez gara hutsetik hasiko. Izan ere, Nafarroako Gobernuak eta eragile ekonomiko eta sozialek 80 ekimenetik gora jarri dituzte abian azkeneko hamarkadan (plan teknologikoak, garapen iraunkorreko akordio soziala, enpresa ehundura askotarikotzeko plana...). Orain, berriz, Moderna Planak eredu ekonomiko berria sortuko du. Norabide estrategikoa duen eredua izanen da, eta sektore eta eragile guztien ahaleginak bateratuko ditu. 

Planean etorkizuneko Nafarroak nolakoa izan beharko lukeen eta helmuga horretara iristeko zer bide egin beharko den zehaztuko dute. Egin beharko diren aldaketak (sektorialak zein zeharkakoak), lehentasuna eta sostengua izan beharko duten sektore ekonomiko berritzaileak, horiek garatzeko beharrezkoak izanen diren ekimenak eta bitartekoak. Horiexek guztiak zehaztuko dituzte Planean. 

Planaren lanketan 3.000 pertsonak baino gehiagok parte hartuko dute: sindikatuek, enpresaburuen elkarteek, erakunde sektorialek, hezkuntzaren arloko erakundeek eta gobernu erakundeetako ordezkariek eta herritarrek, hain zuzen. 

Oharra: www.navarra.es webgunean sinadura ekitaldiko irudi bat dago.







	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 3


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 3 de 3



[image: image1.png][image: image2.png][image: image3.png][image: image4.png][image: image5.png][image: image6.png]